
[bookmark: _GoBack]La Mesa del Parlament, en la sessió tinguda el 14 de juliol de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de creació del municipi de Medinyà, aprovada pel Ple del Parlament en la sessió del 4 de juny de 2015:

“LEI DE CREACION DETH MUNICIPI DE MEDINYÀ
Preambul
I
Eth Plenari deth Parlament aprovèc, eth 30 d’octobre de 2014, era Mocion 153/X, sus era creacion des comarques deth Moianès e deth Lluçanès e sus es projèctes de creacion dera comarca dera Alta Segarra e deth municipi de Medinyà. En aguesta mocion, eth Parlament demane ath Govèrn que li «presente eth projècte de lei de creacion deth municipi de Medinyà, qu'enquiath present forme part deth municipi de Sant Julià de Ramis, en Gironès, en termini mès brèu possible e parallèlaments ara tramitacion deth Projècte de lei de govèrns locaus de Catalonha». Transcorrudi mès de dus mesi sense qu'eth Govèrn dera Generalitat age presentat eth projècte de lei corresponenta e, vist qu'eth Projècte de lei de govèrns locaus ei en cors en Parlament e qu'era legislatura poderie acabar  abans dera data prevista, se considère que cau promòir era creacion deth municipi de Medinyà mejançant era lei presenta.
II
Medinyà hè part deth municipi de Sant Julià de Ramis (Gironès), mès gaudís d’ues caracteristiques que justifiquen era sua conversion en municipi.
En prumèr lòc, cau arrebrembar que Medinyà siguec municipi enquiar an 1972. Eth Decrèt 2049/1972, de 13 de junhsèga, qu'apròve era incorporacion deth municipi de Medinyà en municipi limitròf de Sant Julià de Ramis, dera província de Girona, comportèc era incorporacion de Medinyà en Sant Julià de Ramis. Per un acòrd des ajuntaments d’aguesti dus municipis, aqueth an s'integrèc laguens deth municipi de Sant Julià de Ramis. Cau díder que non se tractaue d’ua municipalitat escuelhuda democraticaments, per çò qu'eth país patie era dictadura franquista, e qu'eth decrèt nomentat ei signat peth dictador Francisco Franco.
Era poblacion mantenguec, dempús deth prumèr dia, era volontat que Medinyà recuperèsse eth sòn caractèr de municipi, e en 1995 se constituïc eth Col·lectiu pro Medinyà Independent. Era reivindicacion ven apiejada, ath delà, pera dificultat que compòrte er accident geografic dera Costa Roja per çò qu'ei deth ligam fisic damb Sant Julià.
En plenari extraordinari deth 21 d’octobre de 2011, toti es grops municipaus der Ajuntament de Sant Julià de Ramis (PSC, CiU, ICV, SI e UDM) prepausèren que s’adoptèsse er acòrd de manifestar eth sosten unanim des grops municipaus que formauen er Ajuntament, entà qu'eth conselh municipau emprenesse totes es accions legaus e politiques possibles, entà auançar de cap ara restitucion dera condicion de municipi a Medinyà, e s’inicièssen gestions damb toti es grops parlamentaris deth Parlament entà arténher eth sòn sosten enes formalitats entà arténher era independéncia de Medinyà.
En dusau lòc, cau joslinhar qu'en 2001 eth Rapòrt sus era organizacion territoriau de Catalonha, encargat peth Govèrn dera Generalitat, format per expèrts nomentadi a prepausa de toti es grops parlamentaris e presidit per Miquel Roca Junyent, concludic que calie considerar eth cas de Medinyà laguens der apartat de «Correccion de disfoncionaments» e prepausaue era reconeishença de Medinyà coma municipi e arrebrembaue qu'auie ja començat un procediment de segregacion.
Seguraments en arrason d’auer estat municipi enquiar an 1972, Medinyà jamès non a perdut eth sòn còdi postau e, quitament ena senhalizacion dera carretèra N-II, que depen deth Ministèri de Foment, figure era pancarta oficiau de «Medinyà».
Damb 866 estatjants, Medinyà serà eth municipi numèro cent vint-e-tres peth nombre d’estatjants des dus cents vint-e-dus que formaràn es comarques de Girona.
Finauments, per çò qu'ei der aspècte essenciau dera possibilitat de rénder es servicis municipaus qu'es sòns estatjants an de besonh, er estudi economic sus era viabilitat des dus nuclèus en cas de segregacion deth pòble de Medinyà, hèt pera Universitat de Girona, concludís que Medinyà dispòse de capacitat entà generar recorsi sufisents entà rénder es servicis de besonh ara sua poblacion, e, ath delà, dispòse ja de toti es servicis basics obligatòris e d’ua escòla publica.
Medinyà non partís de zèro, perque dispòse de toti es servicis de besonh entà garantir eth benestar des ciutadans, tant es servicis de prestacion obligatòria pera part der Ajuntament, coma es servicis volontaris que son fonamentaus entà arrefortir era vida associatiua e eth trabalh comunitari.
Fin finau, era recuperacion dera condicion de municipi independent permet apraiar ua decision antidemocratica, corregir disfoncionaments e atier era volontat dera màger part dera poblacion.
III
D'un punt de vista formau, vist qu'era normativa empedís que Medinyà se constituïsque coma municipi independent, se requerís ua lei singulara qu'abilite era excepcionalitat dera norma generau, qu'empedís era constitucion de municipis naui quan non complissen totes es formalitats establides legauments.
En aguest sens, eth restabliment deth municipi de Medinyà s’establís en vertut de çò que dispòsen er article 137 dera Constitucion espanhòla, eth capítol siesau deth títol dusau der Estatut d’autonomia de Catalonha e, particularaments, es articles 83 e 88 deth madeish Estatut, per arrepòrt ath principi de diferenciacion, coma estrument que configure eth poder legislatiu.
Article 1. Objècte
Er objècte d’aguesta lei ei era creacion deth municipi de Medinyà per segregacion d’ua part deth tèrme municipau de Sant Julià de Ramis.
Article 2. Denominacion, capitalitat e assignacion supramunicipau
1. Eth nòm deth nau municipi, qu'adòpte era denominacion istorica deth tèrme e der ancian municipi, ei Medinyà, que n’ei eth cap-lòc.
2. Eth municipi de Medinyà se restaque ena comarca deth Gironès, ena vigueria de Girona e ena província de Girona.
Article 3. Tèrme municipau
Era superfícia deth nau municipi ei era madeisha qu'auie er ancian municipi de Medinyà annexat ath municipi vesin de Sant Julià de Ramis en 1972. Era superfícia deth tèrme municipau ei de 7,66 quilomètres quarradi e includís, a mès deth pòble de Medinyà, es vesiats de Santa Fe de la Serra, Tomet, Lladrers e Vall-llobera, d’acòrd damb er annèx.
Article 4. Succession e division de bens, drets, obligacions e servicis
1. Medinyà succedís parciauments ena titolaritat des bens, es drets e es obligacions deth municipi de Sant Julià de Ramis que li corresponen d’acòrd damb er apartat 2.
2. Era division efectiua des bens, es drets, es obligacions e es servicis entre eth municipi de Sant Julià de Ramis e eth municipi de Medinyà s’a d’aprovar per acòrd adoptat pes entitats locaus afectades a prepausa der organ que i hè referéncia era disposicion transitòria tresau.
3. Eth municipi de Medinyà se subrogue enes pactes, es estipulacions e es convencions signades per Ajuntament de Sant Julià de Ramis en tot aquerò que li concernisque.
Article 5. Subrogacion en matèria de recorsi umans
Ua part deth personau foncionari e laborau que rend servici ar Ajuntament de Sant Julià de Ramis s’intègre en Ajuntament de Medinyà damb era sua condicion e situacion e damb es madeishi drets e déuers que li corresponen d’acòrd damb era normativa, per acòrd des entitats locaus afectades a prepausa der organ que i hè referéncia era disposicion transitòria tresau.
Disposicions addicionaus
Prumèra. Administracion der Estat
1. Era creacion deth municipi de Medinyà e era alteracion deth tèrme municipau de Sant Julià de Ramis se deu méter en coneishença dera Administracion der Estat.
2. Era aplicacion d’aguesta lei a d’anar acompanhada, laguens d'un termini de tres mesi a compdar dera sua entrada en vigor, d’ua avaloracion e ponderacion entre era Administracion dera Generalitat e era Administracion der Estat que justifique era excepcionalitat per arrepòrt as requesits entara creacion de naui municipis establidi pera legislacion basica de regim locau, per çò que se tracte dera restitucion dera condicion de municipi a un municipi istoric.
Dusau. Cooperacion entre administracions
1. As administracions publiques, en encastre des sues competéncies respectiues, les cau amiar a tèrme es accions de besonh entà que era titolaritat des bens, es drets, es obligacions e es profitaments que, d’acòrd damb aguesta lei, s’an d’integrar en auviatge deth nau municipi sigue plea e efectiua.
2. Laguens d'un termini de tres mesi a compdar dera entrada en vigor d’aguesta lei, er Ajuntament de Sant Julià de Ramis deuerà liurar ath municipi de Medinyà toti es expedients, tant concludidi coma en cors, qu'afècten eth nau municipi o i hèsquen referéncia, e tanben era documentacion de besonh entath foncionament normau dera activitat municipau.
Tresau. Bornatge
Ath departament competent en matèria d’administracion locau e as ajuntaments de Medinyà e Sant Julià de Ramis les cau amiar a tèrme eth bornatge entre es dus municipis laguens deth termini d’un mes a compdar dera creacion deth municipi de Medinyà, de conformitat damb çò qu'establís er article 33.2 deth Decrèt 244/2007, de 6 de noveme, que regule era constitucion e era demarcacion territoriau des municipis, des entitats municipaus descentralizades e des mancomunitats de Catalonha.
Disposicions transitòries
Prumèra. Organ transitori de govèrn
Medinyà, enquia que non se constituïsque era municipalitat resultanta des eleccions municipaus immediataments posteriores ara entrada en vigor d’aguesta lei, se deu regir per ua comission de gestion de cinc membres designada pera persona titulara deth departament competent en matèria d’administracion locau, d’acòrd damb es resultats obtengudi enes eleccions municipaus anteriores ara entrada en vigor dera lei enes burèus de vòte corresponenti ath territòri segregat e en tot atier critèris de participacion equilibrada de hemnes e d'òmes.
Dusau. Desenvolopament urbanistic
1. Ara Administracion dera Generalitat e as entitats supramunicipaus corresponentes les cau rénder ar Ajuntament de Medinyà era assisténcia e eth sosten que calgue entà dotar-se d’un plan d’organizacion urbanistica municipau.
2. Er encastre territoriau de Medinyà rèste subjècte ara organizacion e era planificacion urbanistica deth tèrme municipau de Sant Julià de Ramis enquia que, ja coma municipi, apròve era organizacion urbanistica pròpria e aguesta organizacion entre en vigor.
Tresau. Division des bens, des drets, des obligacions, des servicis, des deutes e des cargues e deth personau
1. Era division des bens e des drets, e tanben des obligacions, des deutes e des cargues e deth personau, se deu acomplir per mejan d’un organ paritari integrat per Ajuntament de Sant Julià de Ramis e era comission de gestion deth nau municipi de Medinyà que i hè referéncia era disposicion transitòria prumèra.
2. As entitats locaus concernides, mentre non s'amie a tèrme era division que i hè referéncia er apartat 1, les cau garantir era continuitat deth rendement de toti es servicis e assumir cadun des compromisi de besonh.
3. Era division des bens, des drets, des obligacions, des deutes e des cargues e deth personau a d’assegurar es recorsi sufisents entà complir es competéncies municipaus e non pòt entraïnar ua diminucion dera qualitat mejana des servicis rendudi.
Quatau. Òbra publica en execucion
Es òbres publiques promoigudes o finançades per Ajuntament de Sant Julià de Ramis, qu'ath moment dera entrada en vigor d’aguesta lei non an estat arrecebudes d’ua manèra definitiva demoren jos era titolaritat d’aguest ajuntament, e passen, se cau, ara titolaritat der Ajuntament de Medinyà un còp arrecebudes definitiuaments.
Cincau. Estruments urbanistics en cors
Es determinacions des estruments urbanistics der Ajuntament de Sant Julià de Ramis que concernissen eth tèrme municipau de Medinyà e que son en cors ath moment dera entrada en vigor d’aguesta lei se deueràn d’adaptar ara realitat derivada dera creacion deth municipi de Medinyà.
Siesau. Assumpcion des fonctions dera comission de gestion pera naua municipalitat de Medinyà
S'ena data de celebracion des eleccions municipaus immediataments posteriores ara entrada en vigor d’aguesta lei non s’an completat es formalitats establides qu'impliquen era participacion dera comission de gestion de Medinyà que i hè referéncia era disposicion transitòria prumèra, es sues foncions an d’èster exercides pera municipalitat resultanta d'aqueres eleccions.
Disposicions finaus
Prumèra. Abilitacion entà dictar reglaments
S’autorize ath Govèrn e ath departament competent en matèria d’administracion locau entà dictar es disposicions de besonh entà executar aguesta lei.
Dusau. Entrada en vigor
Aguesta lei entre en vigor eth londeman d’auer estat publicada en Diari Oficial de la Generalitat de Catalunya.
Tresau. Efèctes pressupostaris
Es precèptes d’aguesta lei qu'eth sòn compliment exigís era realizacion de despensa a carga des pressupòsti dera Generalitat prenen efècte a compdar dera entrada en vigor dera Lei de pressupòsti  corresponenta ar exercici pressupostari immediataments posterior ara entrada en vigor dera lei presenta.
Annèx
Medinyà ei un pòble plaçat ath nòrd-èst dera ciutat de Girona, en terren plan dera arriba esquèrra deth Ter; i arribe era carretèra de Barcelona ara Jonquera (N-II) e era autopista deth madeish recorrut (AP-7).
Eth tèrme municipau aucupe era part orientau dera val baisha deth Terri, que conformaue eth limit occidentau damb Sant Julià de Ramis, e era sarrada de pòca elevacion que separe aguesta val der arriuet dera Farga, que coïncidís parciauments damb eth limit nòrd-orientau deth municipi damb eth de Vilademuls. Tanben drene eth tèrme er arriu Ter, ath limit meridionau damb eth tèrme de Celrà.
Plan de delimitacion deth tèrme municipau
[image: Q:\D7\Oficials\DocumentsDigitals\202\Reg. 101878 mapa.jpg]
Palau del Parlament, 14 de juliol de 2015
El secretari quart		La presidenta 
David Companyon i Costa	Núria de Gispert i Català

